
Frá skólastjóra 
 

Ágætu lesendur 
 

Sólin skín og börnin hoppa og skoppa á leikvellinum. Þau 
eru prúð og frjálsleg í fasi eins og segir í ljóðinu. Í fyrra 
erindi ljóðsins ætla börnin að læra meira og meira og 
meira í dag en í gær.  
 

Stundum er þannig með okkur fullorðna fólkið að við 
erum lengi að læra. Við tókum eftir því fyrir mörgum árum 
að runnarnir við bílastæði skólans við Háteigsveg 
skyggðu á gangandi vegfarendur þannig að hætta 
skapaðist þegar ekið var út þar sem yfirsýn var lítil. Í 
mörg ár óskuðum við eftir því að yfirvöld gerðu eitthvað í 
málinu. Svo þegar við hefðum átt að fylgja málinu eftir þá 
voru laufin fallin og vandinn ekki eins augljós. Í þessari 
viku var enn hreyft við skólastjóra sem skrifaði bréf til 
nokkurra aðila í senn, bæði undirmanna og yfirmanna í 
kerfinu. Daginn eftir var kominn bíll með skóflu sem 
fjarlægði allt fljótt og vel. Skólastjóri andar nú léttar þegar 
hann horfir yfir bílastæðið og skilur ekki hvers vegna 
þetta var ekki gert fyrir mörgum árum en er jafnframt 
innilega feginn því að enginn skyldi hafa slasast við 
þessar aðstæður. Sömu sögu má einnig segja um 
ljósastaurinn á bílastæðinu sem enginn vissi hver ætti og 
var eiginlega hættur að lýsa. Nú þegar myrkrið læðist að 
okkur mun koma í ljós að staurinn er kominn í lag. Bíla-
stæðið er því mun öruggara en það hefur verið lengi. Í 
þessu sambandi vil ég eindregið hvetja foreldra sem 
verða að aka börnum sínum í skólann að velja einnig 
aðra staði en bílastæðið til að hleypa börnunum út til að 
auka enn á öryggið. Það er hægt að setja börn út á 
bílastæðinu vestan við íþróttahúsið og einnig í Bólstaðar-
hlíðinni austan við skólann - við bílastæði fatlaðra. Skóla-
stjóri hvetur alla sem vettlingi geta valdið að ganga í 
skólann, því að það er bæði hollt og gott.  
 

Við erum einnig að læra meira og meira um matseðilinn 
okkar. Eftir umræður í nokkrum árgöngum kynningar-
dagana tók skólastjóri sig til rannsakaði og bara saman 
matseðla í Háteigsskóla og í þremur öðrum skólum. Í ljós 
kom að mikilvægt væri að gera tvenns konar meginbreyt-
ingar á matseðlinum. Annars vegar að fjölga tegundum 

matar og hins vegar að vera með óreglu á því hvenær 
tiltekinn matur er í boði. Skólastjóri og matráður skólans 
vonast til að þessar breytingar falli í góðan jarðveg bæði hjá 
nemendum og starfsfólki. Áfram verður hver máltíð saman-
sett í samræmi við fyrirmæli um hollustu og heilbrigði. Vegna 
spurninga sem stundum vakna vil ég vekja sérstaka athygli á 
því að allir í skólanum borða sama matinn. Það eru fleiri 
fréttir úr matsalnum. Síðasta vor gerðum við tilraun með að 
fækka nemendum í mat hjá yngsta stiginu, þannig að einn 
hópur borðar nú í unglingaskála. Þessi tilraun hefur gefið 
góða raun og verður skipulaginu haldið. 
 

Starfið fer vel af stað. 
 

Með kveðju, 
 Ásgeir Beinteinsson, skólastjóri Háteigsskóla. 

Strákurinn í fjallinu 
Einu sinni var strákur sem átti heima í fjalli. Hann hét Hákon. 
Hann átti enga vini og var alltaf mjög leiður í fjallinu. Dag 
einn kynntist hann einum vini sem hét Patrekur. Þá léku þeir 
sér saman næsta dag. Þá varð Hákon mjög glaður. 

Friðrik Már Guðmundsson, 2. bekk 

 „Kjörinn til kraftaverka er kærleikurinn einn“ 
Föstudaginn 24. ágúst var afhjúpað listaverk í Háteigsskóla. 
Þetta er glerlistaverk eftir Soffíu Árnadóttur og ber það 
yfirskriftina „Kjörinn til kraftaverka er kærleikurinn einn", en 
þessi orð eru úr ljóðinu Morgunstund eftir Davíð Stefánsson 
frá Fagraskógi. 
Listaverkið er gefið til minningar um Magneu Hrönn 
Stefánsdóttur, kennara í Háteigsskóla, en hún lést í janúar 
sl. eftir skammvinn veikindi. Gefendur eru samstúdentar 
Magneu úr Menntaskólanum á Akureyri. Myndir frá 
athöfninni eru komnar á heimasíðuna. Við þökkum innilega 
fyrir þessa fallegu gjöf. 

Kynningarfundir fyrir foreldra 
Dagana 7. – 14. september voru haldnir kynningarfundir fyrir 
foreldra. Meðal  annars var farið yfir starfið á skólaárinu, 
handbók foreldra og nemenda afhent og kosnir bekkjar-
fulltrúar. Nöfn þeirra eru komin á heimasíðu skólans. 
Mætingin var yfirleitt mjög góð – best var mætt í 1. HHP,  
91,3% og meðaltalið var 67,4% foreldra. 

Frá Foreldrafélagi Háteigsskóla 
Kæru samforeldrar,  
nú er starfsemi Foreldrafélagsins að hefjast. Margvísleg 
verkefni eru á könnu félagsins, fyrst og fremst að 
skipuleggja nokkra árlega viðburði, svo sem 
jólahangikjötið, dagskrá fyrir öskudaginn og vorhátíðina. 
Einnig eigum við samstarf við bekkjarfulltrúa skólans og 
söfnum peningum fyrir brýn verkefni eða tæki fyrir 
skólann. Að lokum vinnur foreldrafélagið að 
Vinafjölskylduverkefninu sem sumir þekkja - við sendum 
frekari upplýsingar um það síðar.  
Fimm foreldrar sitja í stjórn félagsins en foreldrar allra 
barna í skólanum eiga aðild að félaginu. Við erum að að 
leita leiða til að virkja fleiri foreldra (við ætlum að reyna að 
stofna fésbókarsíðu fyrir félagið í vetur) og endilega 
sendið okkur línu ef þið hafið hugmyndir um verkefni sem 
þið viljið hafa aðkomu að eða hvernig má virkja fleiri 
foreldrar til þátttöku í félaginu.  
Svo minnum við á aðalfund foreldrafélagsins sem 
verður fimmtudaginn 27. september kl. 20:00 (sjá 
auglýsingu sem þegar hefur verið send öllum foreldrum). 
Hefðbundin aðalfundarstörf ættu að taka stutta stund þar 
sem nægilega margir frambjóðendur í stjórn eru til staðar 
og því verður enginn á fundinum beðinn um að taka að 
sér verkefni! Við bendum á að Atli Freyr Magnússon, 
atferlisfræðingur á Greiningar- og ráðgjafarstöð ríkisins, 
flytur stutt erindi um börn með sérþarfir í skólakerfinu, 
málefni sem kemur öllum foreldrum við.  
Við hlökkum til að eiga öflugt samstarf við ykkur í vetur. 
 

Bestu kveðjur,  
stjórn Foreldrafélags Háteigsskóla (sjá frekari upplýsingar 
um foreldrafélagið á heimasíðu skólans). 

Á flugi 
Það var maður sem kann að fljúga. Hann flaug á milli 
hurða. Hann var rosa duglegur að fljúga. 

Jónas Orri Egilsson, 2. bekk 
 

Fjallið góða 
Fjallið góða Austurvelli á 
það er sko sjón að sjá. 
Margir þangað fara 
til þess eins að stara. 
                                    Að sjá þetta fjall 
                                    það er sko ekkert brall. 
                                    Á sumrin er það grænt 
                                    á veturna er það hvítt. 
Fallegt það er  
og blómin það ber. 
Sólin skín það á 
og það glansar þá. 
                                    Andrea Líf Árnadóttir, 4. bekk 

Kóngulóin og talandi froskur 
Einu sinni fór ég að skoða blómálfa og talandi frosk. Ég 
fór með mömmu, ömmu, pabba, Helenu og Kristínu. 
Kóngurinn beið heima. Ég sá að talandi froskurinn sagði: 
„Ég er að fara heim.“                 Aron Freyr Elmers, 2. bekk 
 

 
 
 

 

 

Heiðursfélagi 
Fjórða september sl. var Jacqueline Þ. Friðriksdóttir, ensku-
kennari, kjörin heiðursfélagi enskukennarafélagsins á 
Íslandi. Jacky, eins og við köllum hana, hefur haft mikil áhrif 
á enskukennslu á Íslandi, allt frá því hún kom til landsins árið 
1966. Hún var m.a. lengi námstjóri í ensku á vegum 
skólarannsóknardeildar menntamálaráðuneytisins upp úr 
1970 og hélt þá námskeið fyrir enskukennara út um allt land. 
Einnig hefur hún samið kennsluefni fyrir enskukennslu og er 
enn að. Við í Háteigsskóla teljum okkur eiga mikið í Jacky - 
hún hefur kennt hér í 40 ár, en hún hóf störf við skólann 
haustið 1972. Þann tíma sem hún hefur starfað við skólann 
áætlum við að hún hafi lagt grunn að enskukunnáttu 2000 
nemenda með frábærum árangri. Jacky hefur alla tíð haft 
brennandi áhuga fyrir starfi sínu og er svo enn. Þess má 
geta til gamans að hún hefur samtals 50 ára starfsferil sem 
enskukennari og það leika ekki margir eftir. Jacky starfar við 
skólann og kennir nokkrar kennslustundir á viku. Við óskum 
henni innilega til hamingju með verðskuldaðan heiður! 

Spakmælaveggir 
Á fjölgreindaleikum í Háteigsskóla í vor var eitt verkefni 
nemenda að skrifa á miða eitthvert spakmæli eða málshátt 
sem þeim fannst skemmtilegur eða merkilegur. Varð úr 
þessu stærðarinnar veggur sem var til sýnis á vorhátíð 
skólans. Nú erum við búin að taka saman þessi spakmæli á 
"veggi" á heimasíðu skólans. 

Mauróra 
Einu sinni fyrir langa löngu var mauraæta (Myrmecophaga 
tridactyla) sem hét Mauróra. Því miður var Mauróra alltaf leið 
því hún var eina mauraætan á allri plánetunni sem borðaði 
ekki maura. Eitt sinn var 
Mauróra að borða háls-
bjöllunammið sitt (svona 
fílakúk) á meðan hún horfði 
á Staðnar kleinur með 
Gubba Gumm í sjónvarpinu 
þegar dyrabjöllunni var 
hringt. „Ding-dong“, heyrðist 
í bjöllunni. Mauróra stóð upp 
og opnaði dyrnar. „Góðan 
daginn,“ sagði slánalegur 
sölumaður frá ALHEIMSMAUR, „má bjóða þér að kaupa 
maura með karamellubragði og hnetum aðeins á hundrað-
sextíu og átta komma níutíu og níu krónur kílóið.“ „Ehh.. nei, 
takk,“ sagði Mauróra og ætlaði að loka dyrunum. „Borðar þú 
ekki maura?“ spurði sölumaðurinn og varð ekkert smá hissa. 
„Eh.. nei, en ég væri alveg til í að smakka smá,“ sagði 
Mauróra lágt, „ég ætla að kaupa sex kíló.“ „Allt í lagi,“ sagði 
sölumaðurinn og rétti henni sex poka, „það gera 
þá..eh..hm..plús..jah..neih..getur..ekki..passað.“ Það leið 
nokkur stund, „ókey, það gera þá eittþúsund og þrettán 
komma níutíu og fjórir nákvæmlega“. Mauróra borgaði,lokaði 
dyrunum og fór inn. Mauróra smakkaði aðeins einn maur 
þegar hún fattaði hvað þetta var gott. Hún kláraði öll sex 
kílóin á tveimur mínútum og hljóp svo út í búð að kaupa 
meira. Og eftir þetta varð Mauróra hamingjusamasta og 
feitasta mauraæta í heimi. 

Ragnheiður Íris Ólafsdóttir, 7. bekk 

 

          Spakmæli mánaðarins:           
Það er aldrei of seint að bæta sig. 

 


